
1. Ընթացիկ իրավիճակը և նախագծի ընդունման անհրաժեշտությունը 
Նախագծի մշակումը պայմանավորված է Հայաստանի Հանրապետությունում նաև խելացի սարքերի միջոցով բջջային էլեկտրոնային թվային ստորագրություն կիրառելու հնարավորության ներդրման անհրաժեշտությամբ: Խելացի սարքերի միջոցով բջջային էլեկտրոնային թվային ստորագրությունը հնարավոր կլինի կիրառել պետական և համայանքային ծառայություններ ստանալու համար։ 
Մասնավոր հատվածի կողմից ներկայացվել է SmartID համակարգի կիրառմամբ քաղաքացիներին ծառայություններ մատուցելու վերաբերյալ հայտարարված հավաստիացումների և ենթաօրենսդրական ակտերում փոփոխություններ կատարելու նախաձեռնություն։ ՀՀ կառավարության 2017 թվականի մայիսի 25-ի թիվ 572-Ն որոշումը վերաբերում է միայն պետական մարմիններում էլեկտրոնային փաստաթղթերի և էլեկտրոնային թվային ստորագրությունների կիրառման կարգին (N 1 հավելված), ինչպես նաև էլեկտրոնային թվային ստորագրության կիրառմամբ պետական և տեղական ինքնակառավարման մարմինների մատուցած ծառայությունները կամ գործողություններն էլեկտրոնային ձևով ձեռք բերելիս վերջինների կողմից ստեղծված և շահագործվող էլեկտրոնային համակարգերի տեխնիկական ընդհանուր պահանջներին (N 2 հավելված): 
Առաջարկվող լուծումներով խելացի սարքի միջոցով էլեկտրոնային թվային ստորագրության ծրագրային միջավայրը պետք է պաշտպանված լինի PIN1 և PIN2 տեսակի անձնական նույնականացման կոդերով, ինչպես նաև նախատեսի նոր գրանցման հնարավորություն PIN կոդերը ապաբլոկավորելու համար։ Հավաստագրման կենտրոնների տեխնոլոգիական լուծումը պետք է ապահովի, որ էլեկտրոնային նույնականացման միջոցը գտնվի բացառապես դրա օրինական տիրապետողի վերահսկողության ներքո, հուսալիորեն պաշտպանված լինի երրորդ անձանց կողմից օգտագործումից, կեղծումից, կրկրօրինակումից, և այլ տեսակի ռիսկերից։
Հավաստագրման կենտոնների միջազգային ստանդարտներին համապատասխանության գնահատումը պետք է իրականացվի ԲՏԱ նախարարության կողմից հավաստարմագրման փուլում, ինչպես նաև ԲՏԱ նախարարությունը կիրականացնի շարունակական վերահսկողության Հավաստագրման կենտրոնների նկատմամբ։ Համաձայն նախագծի հավաստագրման կենտրոնը յուրաքանչյուր երկու տարին մեկ պետք է  իրականացնի անկախ գնահատում և արդյունքները ներկայացնի ԲՏԱ նախարարությանը, որը կարող է նաև սեփական նախաձեռնությամբ գնահատում իրականացնել, եթե ունի հիմնավորված կասկածներ ստանդարտներին և կարգավորումներին համապատասխանության վերաբերյալ։ ԲՏԱ նախարարությունը վերը նշված գործընթացին կարող է նաև ներգրավել համապատասխան մասնագիտական կարողություններ ունեցող իրավաբանական կամ ֆիզիկական անձանց։
Նախագծերը մշակելիս հաշվի են առնվել ԵՄ eIDAS կանոնակարգի և ETSI TS մի շարք ստանդրտների ուսումնասիրության արդյունքները: eIDAS-ը միջազգային չափանիշներով  նույնականացման խիստ համակարգ է, որը ավելի լայն հնարավորություններ է տալիս մասնավորի ներգրավվածության համար՝ հստակ կարգավորելով համակարգի ներդրման ընթացակարգերը և կիրառելի ստանդարտները։  
2. Նախագծի մշակման գործընթացում ներգրավված ինստիտուտները և անձիք 
Նախագիծը մշակել են ՀՀ բարձր տեխնոլոգիական արդյունաբերության նախարարությունը և Հայաստանի տեղեկատվական համակարգերի գործակալությունը:
3. Կապը ռազմավարական փաստաթղթերի հետ 
Նախագծի ընդունումը կապված է Հայաստանի Հանրապետության կառավարության 2021 թվականի նոյեմբերի 18-ի N 1902-Լ որոշման N 1 հավելվածի «Բարձր տեխնոլոգիական արդյունաբերության նախարարություն» բաժնի՝ «20 Ինքնության նույնականացում, վավերացում և էլ. ստորագրության նոր ենթակառուցվածքի ստեղծում» և «20.1 Ինքնության նույնականացման, հավաստագրման և էլեկտրոնային ստորագրության նոր համակարգի կայացում մասնավոր հատվածի հետ համագործակցությամբ» միջոցառումների կատարման հետ:
4. Պետական բյուջեի եկամուտներում ու ծախսերում սպասվելիք փոփոխությունները
Նույնականացման և էլեկտրոնային ստորագրությունների բիզնես մոդելը ներկայացվել է Ներդրումային կոմիտեի նիսում։  Հանրային կառավարման բարեփոխումների ռազմավարության «Հենասյուն 2. Հանրային ծառայությունների մատուցում» բաժնի 26-րդ կետով  ըստ էության սահմանվել է հավաստագրման կենտրոնների բիզնես մոդելը, այն է․ «Թվային փոխակերպման տեսանկյունից առաջնահերթ է անձի էլեկտրոնային նույնականացման և ստորագրության միասնական մեխանիզմի ամբողջական գործարկումը, ինչը կապահովվի պետություն-մասնավոր հատված համագործակցության ձևաչափով»։ Այս կետն ապահովող միջոցառման համար սահմանված է նաև հստակ ժամկետ և որպես արդյունքային ցուցանիշ սահմանված է միջազգային լավագույն ստանդարտներին համարժեքությունը, ինչն ապահովվում է այս որոշման նախագծի փաթեթով։  

